Монгол Улсын Их Хурлын 2013 оны ээлжит чуулганы 

Аюулгүй байдал, гадаад бодлогын байнгын хорооны 

10 дугаар сарын 30-ны өдөр (Лхагва гараг)-ийн 

хуралдааны гар тэмдэглэл


Байнгын хорооны дарга Ц.Цолмон ирц, хэлэлцэх асуудлын дарааллыг танилцуулж, хуралдааныг даргалав.

Ирвэл зохих 19 гишүүнээс 10 гишүүн ирж, 52.6 хувийн ирцтэйгээр хуралдаан 13 цаг 50 минутад Төрийн ордны “А” танхимд эхлэв.

Тасалсан: Р.Амаржаргал, О.Баасанхүү, Сү.Батболд, Д.Ганбат, Д.Дэмбэрэл, Ё.Отгонбаяр, Ж.Энхбаяр, Н.Энхболд;

Чөлөөтэй: Х.Баттулга.

Нэг. Дипломат албаны тухай хуульд нэмэлт оруулах тухай, Монгол Улсын Засгийн газрын тухай хуульд өөрчлөлт оруулах тухай хуулийн төслүүд /анхны хэлэлцүүлэг/.

Хэлэлцэж буй асуудалтай холбогдуулан Гадаад харилцааны дэд сайд Д.Ганхуяг, мөн яамны Төрийн захиргааны удирдлагын газрын захирал С.Сүхболд, хуулийн зөвлөх Г.Анхбаяр нарын бүрэлдэхүүнтэй ажлын хэсэг байлцав.

Улсын Их Хурлын Тамгын газраас Аюулгүй байдал, гадаад бодлогын байнгын хорооны ажлын албаны ахлах зөвлөх Ч.Сосорбарам, референт П.Туяа нар байв.

Улсын Их Хурлын гишүүдээс асуулт  гараагүй болно.

Улсын Их Хурлын гишүүн Л.Цог анхны хэлэлцүүлгээр нь батлуулах горимын санал гаргав.

Ц.Цолмон: - Дипломат албаны тухай хуульд нэмэлт оруулах тухай, Монгол Улсын Засгийн газрын тухай хуульд өөрчлөлт оруулах тухай хуулийн төслүүдийг анхны хэлэлцүүлгээр нь батлах горимын саналыг дэмжиж байгаа гишүүд гараа өргөнө үү.

Зөвшөөрсөн:                        8

Татгалзсан:
                      2

    
Бүгд:

Гишүүдийн олонхын саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын чуулганы нэгдсэн хуралдаанд Улсын Их Хурлын гишүүн Б.Болор танилцуулахаар тогтов.

Уг асуудлыг 13 цаг 55 минутад хэлэлцэж дуусав.

Хоёр. Азийн хөгжлийн банкны зээлийн хөрөнгөөр хэрэгжүүлэх “Гэр хорооллыг хөгжүүлэх, хөрөнгө оруулалтыг дэмжих хөтөлбөр” төслийн санхүүжилтийн ерөнхий хэлэлцээр /зөвшилцөх/.

Хэлэлцэж буй асуудалтай холбогдуулан Эдийн засгийн хөгжлийн сайд Н.Батбаяр, мөн яамны Эдийн засгийн хамтын ажиллагаа, зээл тусламжийн бодлогын газрын дарга Д.Болдбаатар, мэргэжилтэн Д.Мөнхжаргал, Ц.Равдандаш,  Нийслэлийн хөрөнгө оруулалт, хот байгуулалтын асуудал хариуцсан орлогч дарга С.Очирбат, Төсөл, хамтын ажиллагааны хэлтсийн дарга Д.Отгонбаатар, мэргэжилтэн Ц.Баярсайхан нарын бүрэлдэхүүнтэй ажлын хэсэг байлцав.

Улсын Их Хурлын Тамгын газраас Аюулгүй байдал, гадаад бодлогын байнгын хорооны ажлын албаны ахлах зөвлөх Ч.Сосорбарам, референт П.Туяа нар байв.

Төслийн талаарх танилцуулгыг Эдийн засгийн хөгжлийн сайд Н.Батбаяр, Эдийн засгийн байнгын хорооны санал, дүгнэлтийг Улсын Их Хурлын гишүүн Б.Гарамгайбаатар, Төсвийн байнгын хорооны санал, дүгнэлтийг Улсын Их Хурлын гишүүн Б.Болор уншиж танилцуулав. 

Улсын Их Хурлын гишүүдээс асуулт гараагүй болно.

Төсөлтэй холбогдуулан Улсын Их Хурлын гишүүн З.Энхболд, Н.Батбаяр, Ц.Цолмон, М.Батчимэг нар санал хэлэв.

Ц.Цолмон: - Азийн хөгжлийн банкны зээлийн  хөрөнгөөр хэрэгжүүлэх “Гэр хорооллыг хөгжүүлэх, хөрөнгө оруулалтыг дэмжих хөтөлбөр” төслийн санхүүжилтийн ерөнхий хэлэлцээрийн төслийг дэмжиж Засгийн газарт гарын үсэг зурахыг зөвшөөрөх нь зүйтэй гэсэн томьёоллыг дэмжиж байгаа гишүүд гараа өргөнө үү.

Зөвшөөрсөн:                        9

Татгалзсан:
                      1

    
Бүгд:


         10

Гишүүдийн олонхын саналаар дэмжигдлээ.

Байнгын хорооны хуралдааны тэмдэглэл болон гаргах санал, дүгнэлтийг Засгийн газарт хүргүүлэхээр тогтов.

Хуралдаан 14 цаг 10 минутад өндөрлөв.

Тэмдэглэлтэй танилцсан:
АЮУЛГҮЙ БАЙДАЛ, ГАДААД

БОДЛОГЫН БАЙНГЫН 


ХОРООНЫ ДАРГА
                                                                Ц.ЦОЛМОН
Тэмдэглэл хөтөлсөн:
ПРОТОКОЛЫН АЛБАНЫ 

ШИНЖЭЭЧ                                                                                М.НОМИНДУЛАМ
МОНГОЛ УЛСЫН ИХ ХУРЛЫН ЭЭЛЖИТ ЧУУЛГАНЫ АЮУЛГҮЙ БАЙДАЛ, 

ГАДААД БОДЛОГЫН БАЙНГЫН ХОРООНЫ 2013 ОНЫ 10 ДУГААР 

САРЫН 30-НЫ  ӨДӨР (ЛХАГВА ГАРАГ)-ИЙН ХУРАЛДААНЫ 
ДЭЛГЭРЭНГҮЙ ТЭМДЭГЛЭЛ

Ц.Цолмон: - Хурлаа эхэлье. С.Оюун гишүүн ирцэд ороод дэмжиж байгаа гэдгээ хэлсэн. Б.Гарамгайбаатар гишүүн, Р.Гончигдорж гишүүн ирцэд орсон байгаа. Одоо орж ирээд хэлэлцүүлэгт оролцоно. Хэлэлцэх асуудлаа танилцуулъя. Хоёр асуудал байгаа. Дипломат албаны тухай хуульд нэмэлт оруулах тухай, Монгол Улсын Засгийн газрын тухай хуульд өөрчлөлт оруулах тухай хуулийн төслүүд /анхны хэлэлцүүлэг/, хоёрдугаарт Азийн хөгжлийн банкны зээлийн хөрөнгөөр хэрэгжүүлэх гэр хорооллыг хөгжүүлэх хөрөнгө оруулалтыг дэмжих хөтөлбөр төслийн санхүүжилтийн ерөнхий хэлэлцээрийн төслийг зөвшилцөх ийм хоёр асуудал төлөвлөсөн байгаа. Хэлэлцэх асуудлаар өөр саналтай гишүүд байна уу? Тэгвэл хэлэлцэх асуудлаа баталъя. Хэлэлцэх асуудал санал нэгтэй баталлаа. Нэгдүгээр асуудалдаа оръё. 

Нэг. Дипломат албаны тухай хуульд нэмэлт оруулах тухай, Монгол Улсын Засгийн газрын тухай хуульд өөрчлөлт оруулах тухай хуулийн төслүүд /анхны хэлэлцүүлэг/.

Энэ асуудлаар ажлын хэсэг Д.Ганхуяг Гадаад харилцааны дэд сайд, С.Сүхболд Гадаад харилцааны яамны Төрийн захиргааны удирдлагын газрын захирал, Г.Анхбаяр мөн яамны удирдлагын газрын атташе, С.Сүхболд уучлаарай. Хуулийн төслийн талаарх Улсын Их Хурлын гишүүд асуулт асууж, хариулт авна, анхны хэлэлцүүлэг байгаа. Асуух гишүүд нэрээ өгнө үү? Асуух гишүүд алга байна, асуултаа тасалъя. Гишүүдээс санал хэлэх хүмүүс байна уу? Санал хэлэх хүмүүс байхгүй байна. Хэн гаргаж байна, Л.Цог гишүүн гаргаж байна уу? Л.Цог гишүүн горимын саналаа танилцуулъя. 

Л.Цог: - Энэ асуудлыг анхны хэлэлцүүлгээр батлуулах ийм саналыг гаргаж байна. Дэмжихийг хүсье.

Ц.Цолмон: - Анхны хэлэлцүүлгээр хэлэлцүүлье гэсэн гишүүд гараа өргөнө үү? 

10-аас 8.

Энэ дээр редакцын чанартай завсар ормоор байгаа. Юу гэхээр Засгийн газраас ирсэн томьёолол дээр хуулийнхаа зүйлийг хоёр талаас нь кавычкид хийсэн  байгаа. Хуулийн зүйл учраас тэрийг тусгай юунд хийх шаардлагагүй байгаа. Гэхдээ энэ бол зарчмын зөрүүтэй санал биш учраас анхны хэлэлцүүлгээр батлахад нөлөөлөхгүй гэж үзэж байгаа. Ингээд Дипломат албаны тухай хуульд нэмэлт оруулах тухай, Монгол Улсын Засгийн газрын тухай хуульд өөрчлөлт оруулах тухай хуулийн төслүүдийг анхны хэлэлцүүлгээр нь батлах боломжтой гэсэн горимын саналаар санал хураалт явуулчихсан тийм ээ, ингээд нэгдүгээр асуудал хэлэлцэж дууслаа. Ажлын хэсгийнхэнд баярлалаа, Байнгын хорооны санал, дүгнэлтийг нэгдсэн хуралдаанд илтгэх гишүүнийг Б.Болор гишүүнээр томилох уу? Б.Болор гишүүнийг томиллоо. 

Хоёрдугаар асуудалдаа оръё. 

Хоёр. Азийн хөгжлийн банкны зээлийн хөрөнгөөр хэрэгжүүлэх “Гэр хорооллыг  хөгжүүлэх, хөрөнгө оруулалтыг дэмжих хөтөлбөр” төслийн санхүүжилтийн ерөнхий хэлэлцээр /зөвшилцөх/.

Ажлын хэсгийг танилцуулъя. Н.Батбаяр Эдийн засгийн хөгжлийн сайд, Э.Бат-Үүл Нийслэлийн Засаг дарга бөгөөд Улаанбаатар хотын захирагч, С.Очирбат Нийслэлийн хөрөнгө оруулалт, хот байгуулалтын асуудал хариуцсан орлогч дарга, Д.Болдбаатар Эдийн засгийн хөгжлийн яамны Эдийн засгийн хамтын ажиллагаа, зээл тусламжийн бодлогын газрын дарга, Д.Мөнхжаргал мөн яамны Зээл тусламжийн бодлогын газрын ахлах мэргэжилтэн, Ц.Равдандаш мөн яамны Зээл тусламжийн бодлогын газрын мэргэжилтэн, Д.Отгонбаатар Төсөл хамтын ажиллагааны хэлтсийн дарга, Ц.Баярсайхан Төсөл хамтын ажиллагааны хэлтсийн мэргэжилтэн гэсэн ийм хүмүүс байна. Санхүүжилтийн ерөнхий хэлэлцээрийн төслийн талаар Эдийн засгийн хөгжлийн сайд Н.Батбаяр танилцуулга хийнэ. Н.Батбаяр сайдыг урьж байна. 

Н.Батбаяр: - Эрхэм гишүүдийн өдрийн амгаланг айлтгая. 

Улаанбаатар хотын гэр хорооллыг хөгжүүлэх хөрөнгө оруулалтын хөтөлбөрийн асуудлыг Азийн хөгжлийн банктай харилцан хэлэлцээр хийсний үр дүнд 10 жилийн хугацаанд 3 үе шаттайгаар хэрэгжүүлэх хөтөлбөрийн ажлыг та бүхэнд танилцуулж байна. Гэр хорооллыг дэд бүтэцжүүлэх хүрээнд хийгдэх юм. Ингэснээрээ Улаанбаатарын гэр хорооллыг иргэдийн оролцоотойгоор дахин төлөвлөх, усан хангамж, цэвэрлэх байгууламж, дулааны үйлчилгээг нэмэгдүүлэх, нийгэм эдийн засгийн дэд бүтцийг сайжруулж, бичил санхүүжилтийг дэмжих зорилготой бөгөөд хөтөлбөрийн хүрээнд гэр  хорооллын 6 дэд байгуулна гэж үзэж байгаа юм. Үнийн дүнгийн хувьд   гэх юм бол нийтдээ 320 сая долларын төсөл байж байгаа. Үүнээс 224 сая доллар нь Азийн хөгжлийн банкны санхүүжилтээр,  96 сая доллар нь Улаанбаатар хотын санхүүжилтийн эх үүсвэртэй юм. Тэгээд энэ гурван үе шаттай гэж хэлсэн,  хугацаа 10 жил, эхний  нэгдүгээр үе шат 2017 он хүртэл  байж байгаа 104 сая долларын төсөл байж байгаа, эхний үе  шатны хүрээнд бол Баянхошуу, Сэлбэ гэдэг төвийг байгуулах энэ асуудлыг оруулж ирж байгаа юм. Зээлийн нөхцөл 25 жилийн хугацаатай үүнээс эхний 5 жилд үндсэн төлбөрөөс чөлөөлөгдөнө, зээлийн хүү нь 2 хувьтай байж байгаа, энэ бол Азийн хөгжлөөс шууд олгож байгаа учраас Азийн хөгжлийн банктай хамтарч оролцож байгаа бусад байгууллагуудын зээлийнх нь нөхцөл 20 жилийн хугацаатай эхний 5 жилд нь үндсэн төлбөрөөс чөлөөлөгдөнө, зээлийн хүү нь ойролцоогоор  0.9 хувь гэсэн ийм үзүүлэлттэй байж байгаа. Азийн хөгжлийн банкны олон шатлалт зээлийн хөрөнгөөр хэрэгжүүлэх Улаанбаатар хотын “Гэр хорооллыг хөгжүүлэх, хөрөнгө оруулалтыг дэмжих хөтөлбөр”-ийн зээлийн асуудлыг хэлэлцэн шийдвэрлэж өгөхийг та бүхнээс хүсье. Анхаарал тавьсанд баярлалаа.


Ц.Цолмон: - Баярлалаа, энэ асуудлыг манай Эдийн засгийн байнгын хороон дээр хэлэлцсэн байгаа. Төсвийн байнгын хороон дээр хэлэлцсэн байгаа. Эдийн засгийн байнгын хорооны саналыг Б.Гарамгайбаатар дарга танилцуулах уу?


Б.Гарамгайбаатар: - Баярлалаа. Эдийн засгийн байнгын хорооноос гаргасан санал дүгнэлт. Азийн хөгжлийн банкны зээлийн  хөрөнгөөр хэрэгжүүлэх “Гэр хорооллыг хөгжүүлэх, хөрөнгө оруулалтыг дэмжих хөтөлбөр” төслийн санхүүжилтийн ерөнхий хэлэлцээрийн төслийг зөвшилцөх тухай асуудлыг Эдийн засгийн байнгын хороо 2013 оны 10 дугаар сарын 29-ний өдрийн хуралдаанаар хэлэлцээд уг хэлэлцээрийн төслийг  дэмжсэн санал, дүгнэлтийг Аюулгүй байдал, гадаад бодлогын байнгын хороонд хүргүүлэх нь зүйтэй гэж хуралдаанд оролцсон гишүүдийн олонх үзсэн болно. 


Ц.Цолмон: - Төсвийн байнгын хорооны  санал, дүгнэлтийг Улсын Их Хурлын гишүүн Б.Болор танилцуулна. 


Б.Болор: - Байнгын хорооны дарга, эрхэм гишүүд ээ,


Монгол Улсын Засгийн газраас 2013 оны 10 дугаар сарын 22-ны өдөр Азийн хөгжлийн банкны зээлийн  хөрөнгөөр хэрэгжүүлэх “Гэр хорооллыг хөгжүүлэх, хөрөнгө оруулалтыг дэмжих хөтөлбөр” төслийн санхүүжилтийн ерөнхий хэлэлцээрийн төслийг Улсын Их Хурлын Байнгын хороодтой зөвшилцөхөөр өргөн мэдүүлсэн. 


Төсвийн байнгын хороо 2013 оны 10 дугаар сарын 30-ны өдрийн хуралдаанаараа дээрх санхүүжилтийн ерөнхий хэлэлцээрийн төслийг зөвшилцөх эсэх тухай асуудлыг хэлэлцлээ. Байнгын хорооны хуралдаанаар төслийг хэлэлцэх үед зээлийн гэрээний зориулалт, зээлийн өр нь улсын төсөвт ямар дарамт үүсгэх вэ, хүүгийн төлбөрийн хэмжээ дамжуулан зээлдүүлэх нөхцөлийн талаар тодорхой асуулт асууж, хариулт авсан. Улсын Их Хурлын гишүүн Ц.Даваасүрэн Улсын Их Хурлаар өмнө зөвшилцөөд гарсан зээлийн хэлэлцээрүүдийг шуурхай хэрэгжүүлэх талаар Засгийн газар онцгой анхаарах хэрэгтэй гэсэн санал гаргасан. Төсвийн байнгын хорооны хуралдаанд оролцсон гишүүдийн олонх Азийн хөгжлийн банкны зээлийн  хөрөнгөөр хэрэгжүүлэх “Гэр хорооллыг хөгжүүлэх, хөрөнгө оруулалтыг дэмжих хөтөлбөр” төслийн санхүүжилтийн ерөнхий хэлэлцээрийн  төслийг зөвшилцөх нь зүйтэй гэж үзэж санал, дүгнэлтээ Аюулгүй байдал, гадаад бодлогын байнгын хороонд хүргүүлж байна


Байнгын хорооны дарга, эрхэм гишүүд ээ,


Азийн хөгжлийн банкны зээлийн  хөрөнгөөр хэрэгжүүлэх “Гэр хорооллыг хөгжүүлэх, хөрөнгө оруулалтыг дэмжих хөтөлбөр” төслийн санхүүжилтийн ерөнхий хэлэлцээрийн төслийн зөвшилцөх эсэх тухай Төсвийн байнгын хорооноос гаргасан санал, дүгнэлтийг хэлэлцэн шийдвэрлэж өгнө үү.


Анхаарал тавьсанд баярлалаа.


Ц.Цолмон: - Баярлалаа, одоо энэ санхүүжилтийн ерөнхий хэлэлцээрийн төсөл, Байнгын хороодоос ирүүлсэн санал, танилцуулгатай холбогдуулж асуулт асуух гишүүд байна уу? Асуулт байхгүй байна,  асуултаа тасалъя. Санал хэлэх гишүүд байна уу? З.Энхболд гишүүн.


З.Энхболд: - Хөтөлбөрийн нэгдүгээр шатанд 5 уурын зуух 42 мегаваттын нийлбэр хүчин чадалтай барихаар дулаан хангамжийн шугамтай хамт төсөвлөсөн байна л даа. Манайх шиг уурын зууханд ус халаагаад айл, байгууллагууд руу халуун ус явуулаад хүйтэн усыг нь буцааж авдаг технологи энэ дэлхий дээр үлдсэнгүй л дээ. Хамгийн сүүлийнх нь манайх байх шиг байгаа юм. Орос байна, манайх байх. Төвлөрсөн халуун ус шахдаг систем гэдгээрээ дэлхийн II дайн гэхэд хүйтэн хоттой бүх хүн нь city газ гэдэг системтэй болчихсон байсан байхгүй юу. Тэр нь яадаг гэхээр нүүрсийг газ болгоод газаа айлууд руу оруулаад айл болгон өөрөө усаа халаадаг, хоолоо чанадаг халуун ус гаргадаг тийм болчихсон байсан. Тэгээд бид нар энэ хоцрогдсон технологио дэмжихээ болиод эрчим хүчний яам дээр бас ярьж байгаа. Ерөөсөө энэ халуун ус шахдаг системээсээ татгалзъя. Халуун ус шахдаг систем бол нийлбэр хөрөнгө оруулалтаараа үнэтэй тусаад байна. Нөгөө нүүрсийг газ болгоод газаа айл руу шахдагтай харьцуулахад, яагаад гэвэл халуун ус шахаад хүйтэн ус авахын оронд айл болгон руу нэг турбо явж байгаа, хоёр турбо-ны оронд дээр нь тэр турбо-г дулаалах шаардлагагүй болж байгаа. Замдаа дулаан алдагдахгүй болж байгаа юм. Ингээд нийлбэр нийт хөрөнгө оруулалтаа тооцохоор бол нүүрсийг газжуулаад шахах нь бол хямдхан тусаж байгаа учраас тэр технологийг энэ зээлд заавал оруулах ийм санал гаргаж байна. Барилгын яам туршилт хийгээд Сонгинохайрханд эхний айлыг энэ жил оруулах ёстой. Сая Ерөнхий сайдын айлчлалаар Хятадын Sinopec компанитай нүүрсийг газжуулах харилцан ойлголцсон санамж бичигт гарын үсэг зурснаар Улаанбаатар хот руу 2016 оноос өмнө газын хангамж ирэх гэж байгаа. Дэлхийн улсуудын шилжсэн түүхийг хараад байхад эхлээд цэг болгонд очиж нүүрсийг газжуулж айлууд руу түгээдэг. Яваандаа тэр под станцуудаа бүгдийг нь холбож нэгдсэн систем руу холбодог нэг хөрөнгө оруулалтаа 2 дахин ашигладаг түүх байгаад байгаа юм эрчим хүчний хангамжийн. Тэгэхээр энэ саналыг Засгийн газар хэлэлцээр хийхдээ өөрчлөх хэрэгтэй. Үүнийг тусгасан тохиолдолд энэ зээлийг соёрхон баталъя гэдэг саналтай байгаа юм. 


Ц.Цолмон: - Н.Батбаяр гишүүн.


Н.Батбаяр: - Ер нь З.Энхболд даргын хэлж байгаа зөв л дөө. Сая Хятадад айлчлахдаа ч ярилаа, бид нар Японд түрүүн очихдоо энэ газаар халаалтын системийг шийдэх, газыг өргөн хэрэглээний хоол хүнс хийх зарчмаар ярьчихсан, гудамж төслийн юун дээр 2014 оноос эхлээд Улаанбаатарт хэрэгжүүлье гэсэн байдлаар явж байгаа. Үүнийг бид нар угаасаа “Гудамж” төсөлтэйгөө уялдуулна гэсэн томьёолол нь орчихсон байж байгаа. Тэр хүрээндээ энэ саналыг тусгаад ажиллах бололцоотой гэж үзэж байна. Хүлээж авч байна.


Ц.Цолмон: - Өөр гишүүн байна уу? Үг хэлэх. Би бас ганц нэг санаа хэлье. Санхүүжилтийн ерөнхий хэлэлцээрийг бол дэмжиж байна, яагаад вэ гэхээр зээлийн ерөнхий нөхцөл бол хангалттай сайн нөхцөл гэж ойлгож байгаа юм. Хамгийн гол нь энэ тусгасан авч байгаа зээлээ үр дүнтэй ашиглах талаар сая гишүүд тодорхой саналууд хэлж байна. Мэргэжлийн хүмүүс олон санаа оноо байгаа бол аль болохоор дэвшилттэй монголын нөхцөлд илүү тохирохоор ийм схемүүдийг авч гэр хорооллыг орчин хотын хэсэг болгон хөгжүүлэх шаардлагатай юм. Тэгээд энэ бодлогод эхлүүлж байгаа санхүүжилт Азийн хөгжлийн банктай ажиллаж байгаа энэ схем бол зохимжтой байгаа. Хамгийн гол нь Их Хурал дээр хэлэлцэхэд ч гэсэн энэ асуудал босох байх. Авсан зээлээ үр ашигтай ашиглах, үр дүн нь тодорхой байх, тодорхойгүй зардлууд, үр ашиггүй зардлууд аль болохоор бага байх ийм нөхцөлүүд тавигдана. Энэ дээр бол хотынхон зээлийг хэрэгжүүлэх гэж байгаа яам холбогдох газрууд анхаарч ажиллах байх гэж найдаж байна. Тэгээд үг хэлэх өөр гишүүд байна уу? М.Батчимэг гишүүн.


М.Батчимэг: - Би бас энэ зээлийг дэмжиж байгаа. Гэхдээ З.Энхболд даргын хэлсэн санаа дээр нэмээд хэлэхэд бол одоо энд хотын шинэ дэд төвүүдийг байгуулахтай холбоотой хийгдэх гол ажлууд бол дэд бүтцийн байгууламжууд байгаа. Тэгэхээр ер нь сүүлийн үед хийгдэж байгаа бүтээн байгуулалтын ажил дээр нэг санаа зовоож байгаа зүйл бол чанарын асуудал байгаа. Ялангуяа нүдэнд харагдаж байгаа зүйл бол авто зам, авто замын бүтээн байгуулалтууд бол чанарын шаардлага хангахгүй шинээрээ бараг эвдрээд эхэлж байгаа замууд тавигдаж байна. Ариутгах татуургын шугам, цэвэр усны байгууламжууд гээд ингээд явж байна. Энэ манай газар доорх дэд бүтцийн стандартын асуудлууд орчин үеийн технологийг аль хэр ашиглаж байгаа юм, эрүүл ахуйн чанарын шаардлага хангах стандартын түвшин ямар байгаа юм бэ, энэ тал дээр санхүүжүүлэгч байгууллагууд Азийн хөгжлийн банк, Монгол Улсын Засгийн газраас нэгэнт хотыг шинэчлэх, цаашдаа Улаанбаатар хот удаан хугацаанд оршин тогтнох, хүн амьдрахад ээлтэй хот байлгах талаар авч хэрэгжүүлэх гол арга хэмжээний нэг нь гэж үзэж байгаа учраас дэд бүтцийн бүтээн байгуулалтын чанарын асуудал, стандартын шаардлагуудыг бол онцгой анхаарч үзээсэй гэсэн ийм зүйлийг хотын удирдлагуудад хандаж хэлмээр байна. Асуудлыг дэмжиж байна. 


Ц.Цолмон: - Баярлалаа, өөр үг хэлэх хүн байна уу? Үг хэлэх хүн байхгүй бол санал хураах ажилдаа оръё. Азийн хөгжлийн банкны зээлийн  хөрөнгөөр хэрэгжүүлэх “Гэр хорооллыг хөгжүүлэх, хөрөнгө оруулалтыг дэмжих хөтөлбөр” төслийн санхүүжилтийн ерөнхий хэлэлцээрийн төслийг дэмжиж Засгийн газарт гарын үсэг зурахыг зөвшөөрөх нь зүйтэй гэсэн томьёоллоор санал хураалгая. 


З.Энхболд: - Саналаа бичигтээ оруулна биз дээ? Гишүүдийн гаргасан саналыг бичигтээ оруулна биз дээ?


Ц.Цолмон: - Протоколдоо оруулчихна. Тэгээд С.Оюун, Л.Цог гишүүн дэмжинэ гэдгээ илэрхийлсэн байгаа. Дэмжиж байгаа гишүүд гараа өргөнө үү?


10-аас 9.


Олонхоороо дэмжлээ. Уг асуудлыг  хэлэлцсэн тухай Байнгын хорооны хуралдааны тэмдэглэл болон гаргасан санал, дүгнэлтийг Засгийн газарт хүргүүлнэ. Үүгээр хоёрдугаар асуудал дуусаж байна, ажлын хэсгийнхэнд баярлалаа. Байнгын хорооны хуралдаан өндөрлөж байна.  


Соронзон хальснаас буулгасан:

ПРОТОКОЛЫН АЛБАНЫ


ШИНЖЭЭЧ                                                                              М.НОМИНДУЛАМ  

